
Hostoetan du sendagaia 

Erreumarako, belarriko minerako, eta hezueriarako erabil daitezke, besteak beste, lizarraren hostoak 

Nekane Martiarena
Makina bat zuhaitz erabiltzen da lorategiak edertzeko; horietako bat da lizarra. Askotan ez diegu erreparatzen zuhaitz horiei. Lizarrak, ordea, badu beste berezitasun bat: hosto sendagarriak ditu. Erreumarako, belarriko minerako eta hezueriarako erabil daiteke, besteak beste. Dena den, diuretikoak eta libragarriak izateagatik dira ezagunak. Hostoak ekainean jasotzen dira, eta haiek topatzeko leku hezeetara joan behar da. Izan ere, lizarra erreka bazterretan edota mendi zokoetan aurkitzen da. 

Deskribapena 

5 eta 20 metro arteko luzera duen zuhaitza dugu lizarra. Handiagoak ere badira, halere. Oso enbor gogorra du. Neguan hostoak galtzen ditu. Hosto horiek parez pare jaiotzen dira. Ezpata itxura dute, eta alboetan hortzak dituzte. Goitik behera ilunak dira, eta behealdean argiagoak. 

Loreak udan ateratzen zaizkio, hosto berriak jaio baino lehen. Marroi kolorea dute. Fruitua ere badute, luzea eta laua. Euskal Herrian asko erabiltzen da lorategiak apaintzeko. Oleazeen familiakoa da. Familia horretan daude, besteak beste, olibondoa eta jasmina. 

Zertarako eta nola 

Libragarria eta diuretikoa: Hostoekin egindako infusioak dira gehien erabiltzen direnak. 

Erreumarako: Kasu horretarako ere lagungarria izan daiteke. Horretarako ere infusioa egin, bost minutu beratzen utzi eta egun osoan hartuz joan. Infusioak egiteko 30 gramo hosto erabiliko ditugu ur litro bakoitzeko. 

Hezueriarako: Egunean bizpahiru aldiz lizarraren hostoekin egindako infusioa hartu. 

Izerditzeko: Lizarraren infusioak izerditzen laguntzen du. Kasu honetan 40 gramo hosto erabiliko ditugu, eta egunean hiruzpalau aldiz hartuko dugu. 

Belarriko minerako: Lizar egur bat hartu, eta sutan berotu behar da. Berotzean, egurrak izerdia botatzen du. Izerdi hori hartu, eta mindutako belarrian pare bat tanta bota. 

Noiz eta nola bildu 

Lizarrak oso gustuko ditu leku hezeak. Hala, erreka bazterretan edota mendi zokoetan aurkituko dugu. Lurra biguna dagoen lekuetan landatzen da. Hostoak ekain inguruan bildu eta ondoren urte osorako lehortzen jartzen dira. 

Jan 

Ez da jangarria, baina haziak badute jangarria den olioa. 

Osagaiak 

Manita, inosita, malato kaltzikoa, fraxinita, fitosterina... 

Bitxikeria moduan 

Lehen asko erabiltzen zen sugeen koska sendatzeko. Erromatar garaian, lizar makilari eztena jarrita irabazi omen zuten guda. Egurra oso gogorra denez arotzek erremintak egiteko erabiltzen dute. 

Zer egin 

Tinturak, infusioak eta xarabea egin daitezke hostoen infusioarekin. 

Landare hauekin erabil daiteke 

Intsusa (Sambucus nigra), mariloka, salbia (Salvia officinalis). 

